
TALABALARDA IMPOSTOR 
FENOMENI SHAKLLANISHIGA 

TA’SIR ETUVCHI IJTIMOIY-
PSIXOLOGIK OMILLARNING 

PSIXOLOGIK TADQIQOTLARDA 
O‘RGANILGANLIK HOLATI

Kamilova Gulzoda
O‘zbekiston xalqaro islomshunoslik akademiyasi tadqiqotchisi

ORCID: 0009-0007-1781-7059
Annotatsiya: Mazkur maqolada talabalar orasida impostor fenomenining shakllanishiga ta’sir etuvchi ijtimoiy-psixologik 
omillarning psixologik fanida o‘rganilganlik darajasi tahlil qilingan. Impostor fenomeni tushunchasining ilmiy muomalaga 
kiritilishi, uning nazariy asoslari hamda talabalar populyatsiyasida tarqalganligi bo‘yicha xorijiy tadqiqotlar sharhlangan. 
Oilaviy tarbiya uslubi, gender xususiyatlari, ijtimoiy taqqoslash, akademik muhit bosimi va etnik-institutsional omillarning 
fenomen shakllanishidagi o‘rni ko‘rib chiqilgan.

Kalit so‘zlar: impostor fenomeni, impostor sindromi, o‘z-o‘zini baholash, akademik tashvish, ijtimoiy taqqoslash, perfek-
sionizm, talabalar psixologiyasi, ijtimoiy-psixologik omillar.
Abstract: This article analyzes the extent to which social-psychological factors influencing the formation of the impostor 
phenomenon among students have been studied in psychological research. It reviews the origin of the concept, its 
theoretical foundations, and foreign studies on the prevalence of the phenomenon in student populations. The role of 
parenting style, gender characteristics, social comparison, academic environment pressure, and ethnic-institutional fac-
tors in shaping the phenomenon is examined.

Key words: impostor phenomenon, impostor syndrome, self-esteem, academic anxiety, social comparison, perfec-
tionism, student psychology, social-psychological factors.
Аннотация: В данной статье анализируется степень изученности в психологической науке социально-психо-
логических факторов, влияющих на формирование феномена самозванца у студентов. Рассмотрены история 
введения понятия в научный оборот, его теоретические основания, а также зарубежные исследования распро-
странённости феномена среди студенческой популяции. Проанализирована роль стиля семейного воспитания, 
гендерных особенностей, социального сравнения, давления академической среды и этно-институциональных 
факторов в формировании феномена.

Ключевые слова: феномен самозванца, синдром самозванца, самооценка, академическая тревожность, соци-
альное сравнение, перфекционизм, психология студентов, социально-психологические факторы.

KIRISH
So‘nggi o‘n yilliklarda oliy ta’lim tizimidagi raqobatning kuchayishi, akademik natijadorlikka qo‘yiladigan 

talablarning ortishi hamda ta’lim muhitidagi psixologik bosimning kuchayishi talabalar shaxsining ichki resursla-
rini jiddiy sinovdan o‘tkazmoqda. Ushbu sharoitda ko‘plab, hatto yuqori akademik ko‘rsatkichlarga ega talaba-
larda ham o‘z qobiliyati va yutuqlariga nisbatan ichki ishonchsizlik, muvaffaqiyatlarini tasodif yoki tashqi omillar 
bilan izohlash hamda “fosh bo‘lish”dan doimiy qo‘rqish holati kuzatiladi. Psixologiya fanida bu hodisa impostor 
fenomeni nomi bilan yuritiladi va u shaxsning akademik faoliyatdagi psixologik farovonligiga, o‘quv motivatsi-
yasiga hamda kasbiy o‘zini-o‘zi anglashiga sezilarli salbiy ta’sir ko‘rsatishi bilan tavsiflanadi.

Mavzuning dolzarbligi bir necha jihat bilan izohlanadi. Birinchidan, xorijiy tadqiqotlar ma’lumotlariga ko‘ra, 
impostor kechinmalari talabalar orasida keng tarqalgan bo‘lib, ayrim tadqiqotlarda bu ko‘rsatkich 70 foizdan 
yuqori bo‘lishi qayd etilgan, bu esa hodisaning ommaviy xususiyat kasb etishini ko‘rsatadi. Ikkinchidan, impostor 
fenomeni psixologik distress, tashvish va depressiv holatlar bilan ijobiy bog‘liqlikka ega bo‘lib, talabaning o‘quv 
faoliyatidagi samaradorligiga va ruhiy salomatligiga bevosita ta’sir ko‘rsatadi. Uchinchidan, mazkur hodisani 
shakllantiruvchi ijtimoiy-psixologik omillar: oilaviy tarbiya uslubi, gender stereotiplar, ijtimoiy taqqoslash, 
madaniy-institutsional kontekst - ko‘p jihatdan jamiyatning ijtimoiy-madaniy xususiyatlariga bog‘liq bo‘lib, bu 
omillarning har bir mintaqada o‘ziga xos tarzda namoyon bo‘lishini taqozo etadi.

MAVZUGA OID ADABIYOTLAR SHARHI
Impostor fenomeni (inglizcha impostor phenomenon, ba’zan impostor syndrome deb ham ataladi) tushun

chasi ilk bor 1978-yilda amerikalik psixologlar Paulina Klans (Pauline Clance) va Suzanna Aymes (Suzanne 
Imes) tomonidan ilmiy muomalaga kiritilgan. Ular yuqori yutuqlarga erishgan, ammo o‘z muvaffaqiyatlarini ichki 
tan ololmaydigan va ularni tasodif yoki tashqi omillar bilan izohlaydigan shaxslarni tadqiq qilish jarayonida bu 
hodisani ta’riflashgan. Muhim jihati shundaki, mualliflar ataylab “sindrom” emas, balki “fenomen” atamasini 
tanlashgan - bu orqali ular hodisaning tibbiy tashxis emas, balki shaxsning subyektiv ichki kechinmasi ekanligini 
ta’kidlamoqchi bo‘lishgan [2].

Impostor fenomeni bo‘yicha tadqiqotlarning muhim yo‘nalishlaridan biri - uni ta’lim muassasalari, xususan, 
oliy o‘quv yurtlari talabalari orasida o‘rganish. 2023-yilda amalga oshirilgan keng qamrovli adabiyotlar tahlilida 
ta’kidlanishicha, impostor kechinmalari post-o‘rta ta’lim (post-secondary) bosqichidagi talabalar orasida keng 
tarqalgan bo‘lib, ayniqsa, akademik muhitda allaqachon marginallashtirilgan guruhlar - masalan, ayollar va 
irqiy-etnik ozchiliklar vakillari orasida nisbatan ko‘proq kuzatiladi [9].

Tibbiyot va sog‘liqni saqlash sohasi talabalari orasida o‘tkazilgan tadqiqotlar alohida e’tiborga loyiq, chunki 
bu yo‘nalishda akademik bosim va professional javobgarlik yuqori bo‘ladi. Tailandning Chiang Mai univer-
sitetida o‘tkazilgan tadqiqotda klinik amaliyotdagi tibbiyot talabalarining deyarli yarmida (47,4%) impostor 
fenomeni alomatlari qayd etilgan [3]. Amerikaning bir universitetida sog‘liqni saqlash sohasi talabalari orasida 
o‘tkazilgan yaqinroq tadqiqotda esa bu ko‘rsatkich yanada yuqori - 74 foizni tashkil etgan [6], biroq qiziqarli jihati 
shundaki, ushbu tadqiqotda hech qanday alohida demografik yoki psixologik omil impostor kechinmalarining 
mustaqil bashoratchisi sifatida aniqlanmagan, bu esa fenomenning talabalar orasida keng tarqalganligini va 
uning nafaqat alohida kichik guruhlarga xos ekanligini ko‘rsatadi.

Ijtimoiy-psixologik omillar bo‘yicha tadqiqotlarning tahlili

Impostor fenomenini shakllantiruvchi omillar orasida oilaviy munosabatlar alohida o‘rin tutadi [11]. Indonezi-
yalik tadqiqotchilar tomonidan birinchi va ikkinchi kurs talabalari orasida o‘tkazilgan tadqiqotda oilaviy munosa-
batlarning, umumiy tashvishning hamda “Katta beshlik” shaxsiy xususiyatlarining impostor fenomeniga sezilarli 
ta’sir ko‘rsatishi aniqlangan. Xususan, emotsional, fiziologik, kognitiv, xulq-atvor, ekstraversiya va o‘z-o‘zini 
anglash kabi olti o‘zgaruvchi bo‘yicha statistik jihatdan ahamiyatli bog‘liqlik topilgan, shu bilan birga, kogeziya, 
ifodalilik, konflikt, kelishuvchanlik, nevrotizm va ochiqlik kabi omillarning ta’siri tasdiqlanmagan [4].

TADQIQOT METODOLOGIYASI
Tadqiqotda nazariy-tahliliy, qiyosiy va tizimlashtirish metodlaridan foydalanildi. Impostor fenomeniga oid 

xorijiy psixologik tadqiqotlar o‘rganilib, talabalarda uning shakllanishiga ta’sir etuvchi individual-psixologik, 
oilaviy, ijtimoiy va akademik omillar tahlil qilindi. Olingan ilmiy ma’lumotlar umumlashtirilib, fenomenning asosiy 
ijtimoiy-psixologik xususiyatlari aniqlashtirildi.

TAHLIL VA NATIJALAR
Yaqinda o‘tkazilgan tadqiqotlarda impostor fenomeni bilan uyat hissi va ijtimoiy tashvish o‘rtasidagi bog‘liqlik 

ham o‘rganilmoqda. Baholovchi bosim va identifikatsiya o‘tish davrida bo‘lgan universitet talabalari darslarda 
taqdimot qilish, guruh muhokamalarida qatnashish va yordam so‘rash kabi ijtimoiy vaziyatlarda impostor 
fenomeni sababli psixologik qochish va xulq-atvor ingibitsiyasini boshdan kechirish ehtimoli yuqoriroq bo‘ladi. 
Kollektivistik madaniyatlarda bu holat ayniqsa muhim ahamiyat kasb etadi, chunki bunda impostor fenomeni 
muvaffaqiyatsizlikka uchrash va atrofdagilarning kutganlariga mos kelmaslikdan doimiy tashvishlanish orqali 
uyat hissini kuchaytiradi [1].

Amerika tadqiqotlarida etnik-irqiy tegishlilik va ta’lim muassasasining institutsional tarkibi ham muhim 
omil sifatida o‘rganilgan. Afroamerikalik talabalar orasida o‘tkazilgan tadqiqotda impostor fenomeni psixologik 
moslashuvning muhim xavf omili sifatida qaralgan, bunda oilaviy tashvishlar - jumladan, yuqori akademik ku
tuvlarga javob berish bosimi va aybdorlik hissi - alohida ta’kidlangan [8].

O‘tkazilgan tahlil shuni ko‘rsatadiki, impostor fenomeni xorijiy psixologiya fanida 1978-yildan buyon faol 
o‘rganilib kelinmoqda va bu yo‘nalishdagi tadqiqotlar soni so‘nggi o‘n yillikda sezilarli darajada oshgan. Tala-
balar populyatsiyasi bo‘yicha alohida tadqiqotlar oila munosabatlari, ota-ona tarbiyasi uslubi, gender xususi-
yatlari, ijtimoiy taqqoslash tendensiyasi, akademik muhit bosimi, madaniy kontekst hamda etnik-institutsional 
omillarning impostor fenomeni shakllanishidagi rolini izchil isbotlab kelmoqda.

Shu bilan birga, mavjud tadqiqotlarning katta qismi G‘arb va, qisman, Sharqiy Osiyo ta’lim tizimlari konteks
tida olib borilgan bo‘lib, markaziy osiyolik, jumladan, o‘zbekistonlik talabalarga xos ijtimoiy-madaniy xususi-
yatlar - jumladan, kollektivistik oilaviy tarbiya, jamoatchilik nazorati, mahalla-madaniy an’analar va milliy ta’lim 

tizimining o‘ziga xos bosim mexanizmlari - hisobga olingan holda o‘rganilmagan. Bu esa mazkur tadqiqot-
ning ilmiy dolzarbligini va nazariy-amaliy ahamiyatini belgilaydigan asosiy omil hisoblanadi hamda talabalarda 
impostor fenomeni shakllanishiga ta’sir etuvchi ijtimoiy-psixologik omillarni mahalliy sharoitda maxsus tadqiq 
etishni taqozo etadi.

Psixologik tadqiqotlar tahlili talabalarda impostor fenomenining shakllanishi birgina individual-psixologik 
xususiyat bilan emas, balki shaxsiy, ijtimoiy, oilaviy va ta’lim muhitiga oid omillarning o‘zaro ta’siri bilan bog‘liq 
murakkab hodisa ekanligini ko‘rsatadi. Impostor fenomeni yuqori natijalarga erishgan shaxsning o‘z muvaffaqi-
yatlarini ichki qobiliyat va kompetensiyasi bilan bog‘lay olmasligi, erishilgan yutuqlarni tashqi omillar - omad, 
tasodif, boshqalarning yordami yoki ortiqcha mehnat natijasi sifatida baholashi hamda o‘zining “qobiliyatsizligi” 
boshqalar tomonidan aniqlanib qolishidan xavotirlanishi bilan tavsiflanadi.

Talabalik davri mazkur fenomenning namoyon bo‘lishi uchun alohida ahamiyatga ega psixologik bosqich 
hisoblanadi. Chunki bu davrda shaxs yangi akademik muhitga moslashadi, o‘z imkoniyatlarini tengdoshlari 
bilan taqqoslaydi, kasbiy identifikatsiyasini shakllantiradi va o‘z faoliyati natijalariga nisbatan mustaqil baho-
lash mezonlarini rivojlantiradi. Akademik talablarning ortishi, reyting tizimi, doimiy baholanish, yuqori natija 
ko‘rsatishga intilish va raqobat muhiti ayrim talabalarda o‘z imkoniyatlariga shubha bilan qarashni kuchaytirishi 
mumkin.

Tadqiqotlarda impostor fenomeni bilan bog‘liq individual-psixologik omillar orasida perfektsionizm, o‘z-
o‘zini past baholash, muvaffaqiyatsizlikdan qo‘rqish, yuqori darajadagi xavotir, o‘ziga nisbatan haddan tash-
qari talabchanlik hamda muvaffaqiyatni tashqi sabablar bilan izohlash tendensiyasi alohida ajratiladi. Ayniqsa, 
perfektsionistik talablar talabaning kichik xato yoki kamchiliklarni ham umumiy qobiliyatsizlik belgisi sifatida 
qabul qilishiga olib kelishi mumkin. Natijada obyektiv jihatdan yuqori akademik natijalarga ega talaba ham o‘z 
bilim va kompetensiyasini yetarli deb hisoblamaydi.

Ijtimoiy-psixologik jihatdan esa referent guruhning bahosi, tengdoshlar bilan ijtimoiy taqqoslash, o‘qituv
chilarning munosabati, akademik raqobat, ijtimoiy qo‘llab-quvvatlash darajasi va shaxsga nisbatan bildi-
riladigan kutilmalar muhim o‘rin egallaydi. Talaba doimiy ravishda o‘zidan yuqori natija ko‘rsatayotgan teng-
doshlari bilan o‘zini taqqoslashi natijasida shaxsiy yutuqlarini yetarlicha qadrlamasligi mumkin. Bunda ijtimoiy 
taqqoslash mexanizmi o‘z imkoniyatlarini obyektiv baholash vositasi bo‘lishdan chiqib, o‘zini boshqalardan past 
baholash manbaiga aylanish ehtimoli mavjud.

Zamonaviy raqamli muhit ham ushbu jarayonni kuchaytiruvchi omillardan biri sifatida ko‘rib chiqilishi 
mumkin. Ijtimoiy tarmoqlarda boshqa talabalarning akademik muvaffaqiyatlari, stipendiyalari, tanlovlardagi 
g‘alabalari, xalqaro dasturlardagi ishtiroki yoki kasbiy yutuqlarining ko‘proq namoyish etilishi insonda bosh-
qalarning hayotini ideal holatda tasavvur qilish tendensiyasini yuzaga keltiradi. Natijada talaba o‘zining kundalik 
qiyinchiliklarini boshqalarning namoyish etilayotgan muvaffaqiyatlari bilan taqqoslab, o‘z kompetentligiga 
nisbatan shubhani kuchaytirishi mumkin.

Oilaviy munosabatlar ham impostor fenomenining psixologik asoslarini tushuntirishda muhim ahamiyatga 
ega. Bolalikdan yuqori natijalar talab qilinishi, yutuqlarning yetarlicha e’tirof etilmasligi, bolaning boshqa teng-
doshlari bilan muntazam taqqoslanishi yoki ota-onalar tomonidan shartli qo‘llab-quvvatlashning ustunligi keyin-
chalik shaxsning o‘z qadrini faqat natija orqali baholashiga zamin yaratishi mumkin. Bunday sharoitda talaba 
muvaffaqiyatni tabiiy rivojlanish natijasi sifatida emas, balki doimiy ravishda o‘z qiymatini isbotlash vositasi 
sifatida qabul qilishi ehtimoli ortadi.

Shuningdek, ta’lim muhitidagi psixologik xavfsizlik darajasi muhim omil hisoblanadi. Xatoga rivojlanish va 
o‘rganishning tabiiy elementi sifatida qaraladigan, o‘qituvchi tomonidan konstruktiv fikr-mulohaza beriladigan 
va talabalar o‘rtasida sog‘lom hamkorlik mavjud bo‘lgan muhit impostor kechinmalarining kamayishiga xizmat 
qilishi mumkin. Aksincha, faqat yakuniy natijaga yo‘naltirilgan, xatolar keskin tanqid qilinadigan va talabalar 
doimiy ravishda o‘zaro solishtiriladigan akademik muhit mazkur fenomenning namoyon bo‘lishi uchun ijti-
moiy-psixologik sharoit yaratishi mumkin.

Tahlil qilinayotgan tadqiqotlardan kelib chiqib, impostor fenomenini faqat salbiy shaxsiy xususiyat sifatida 
talqin qilish yetarli emas. Uni talabaning o‘zini baholash tizimi, akademik tajribasi, ijtimoiy taqqoslash jarayon-
lari, referent shaxslarning munosabati va ta’lim muhitining xususiyatlari o‘rtasidagi o‘zaro bog‘liqlik doirasida 
o‘rganish maqsadga muvofiq. Shu nuqtai nazardan, kelgusidagi empirik tadqiqotlarda impostor fenomenining 
darajasini aniqlash bilan bir qatorda, unga ta’sir qiluvchi omillar va himoya resurslarini ham kompleks baholash 
zarur.

XULOSA VA TAKLIFLAR
Psixologik tadqiqotlarning nazariy tahlili talabalarda impostor fenomenining shakllanishi ko‘p omilli ijti-

moiy-psixologik jarayon ekanligini ko‘rsatadi. Mazkur fenomen talabaning real akademik muvaffaqiyatlari bilan 
o‘z kompetentligini subyektiv baholashi o‘rtasidagi nomuvofiqlikda namoyon bo‘lib, shaxsning o‘z yutuqlarini 

ichki imkoniyatlari bilan bog‘lay olmasligi, muvaffaqiyatni tashqi sabablar bilan izohlashi va o‘zining yetarlicha 
kompetent emasligi aniqlanib qolishidan xavotirlanishi bilan xarakterlanadi.

Tahlil natijasida talabalarda impostor fenomeniga ta’sir qiluvchi asosiy omillarni individual-psixologik, 
oilaviy, ijtimoiy va akademik omillar guruhlariga ajratish mumkinligi aniqlandi. Perfeksionizm, o‘z-o‘zini past 
baholash, muvaffaqiyatsizlikdan qo‘rqish va yuqori talabchanlik individual omillar sifatida namoyon bo‘lsa, 
ota-onalarning yuqori kutilmalari va shartli qo‘llab-quvvatlashi oilaviy omillar qatoriga kiradi. Tengdoshlar bilan 
muntazam taqqoslash, ijtimoiy tarmoqlardagi idealizatsiyalangan muvaffaqiyat namunalari va tashqi bahoga 
qaramlik ijtimoiy omillar sifatida, akademik raqobat, baholash tizimi hamda ta’lim muhitidagi psixologik xavf
sizlik esa institutsional omillar sifatida ahamiyat kasb etadi.

Shu bilan birga, ijtimoiy qo‘llab-quvvatlash, adekvat o‘z-o‘zini baholash, o‘z muvaffaqiyatlarini obyektiv tahlil 
qila olish, konstruktiv fikr-mulohaza va psixologik xavfsiz ta’lim muhiti impostor kechinmalarini kamaytiruvchi 
himoya omillari bo‘lishi mumkin. Shuning uchun oliy ta’lim muassasalarida talabalarning nafaqat akademik nati-
jalarini, balki ularning o‘ziga munosabati, psixologik farovonligi va ijtimoiy moslashuvini qo‘llab-quvvatlashga 
yo‘naltirilgan psixologik-pedagogik sharoitlarni yaratish muhimdir.

Umuman, talabalarda impostor fenomenini o‘rganishda kompleks ijtimoiy-psixologik yondashuvdan foyda-
lanish ushbu hodisaning kelib chiqish mexanizmlari, kuchaytiruvchi va himoya qiluvchi omillarini chuqurroq 
tushuntirish imkonini beradi. Kelgusidagi tadqiqotlarda talabalarning yoshi, ta’lim bosqichi, akademik muvaf-
faqiyati, ijtimoiy qo‘llab-quvvatlash darajasi, perfeksionizm va o‘z-o‘zini baholash xususiyatlari bilan impostor 
fenomeni o‘rtasidagi bog‘liqlikni empirik jihatdan tekshirish ushbu muammoning ilmiy-amaliy yechimlarini ishlab 
chiqishda muhim istiqbolli yo‘nalish hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Geografiya fanlari

